
ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᕐᓇᖅᑐᖅ  
ᑭᓲᖕᒪᑦ ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᕐᓇᖅᑐᖅ? 
ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᕐᓇᖅᑐᖅ ᖁᐱᕐᕈᐊᕐᔫᔪᑦ ᒪᕐᕉᖕᓂᒃ ᐋᓐᓂᐊᕈᑕᐅᓕᔪᓐᓇᖅᑐᒻᒪᕆᐅᓪᓗᓂ, ᐊᒻᒪ 
ᐃᓅᓯᕐᒧᑦ ᐊᑦᑕᕐᓇᓪᓚᕆᑦᑐᑎᒃ:  

• ᐋᓐᓂᐊᖅᑖᕐᓂᖅ ᖃᕋᓴᐅᑉ ᖄᐹᖓᒍᑦ ᐊᒻᒪ ᕿᒥᕐᓗᒃᑯᑦ ᖃᐅᔨᒪᔭᐅᓪᓗᓂ ᖃᕋᓴᐅᑉ ᑲᕕᓯᐊ ᐃᒻᒪᒃᓯᒪᔪᖅ; 
ᐅᕝᕙᓘᓐᓃᑦ 

• ᐊᐅᒃᑯᑦ ᐋᓐᓂᐊᕈᑕᐅᔪᓐᓇᒻᒪᕆᒃᑐᒥᖅ. 
 
ᖃᓄᖅ ᓯᐊᒻᒪᒃᐸᓪᓕᐊᓲᖑᒻᒪᑦ? 
ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᕐᓇᖅᑐᖅ ᓯᐊᒻᒪᒃᐸᓪᓕᐊᓲᖅ ᓄᕙᒃᑯᑦ (ᑎᕝᕗᐊᖅ) ᐅᕝᕙᓘᓐᓃᑦ 
ᐊᓂᖅᓴᖅᑐᖅᑕᒥᓂᕐᒦᙶᖅᑐᑦ ᐋᓐᓂᐊᖃᖅᑐᒥᑦ ᐃᓄᖕᒥᑦ. ᖃᓂᑦᑐᒃᑯᑦ ᐊᒃᑐᐊᖃᑎᖃᕐᓂᖅ, ᓲᕐᓗ ᑯᓂᒃᓴᖃᑎᖃᕐᓂᖅ, 
ᐊᒥᖅᑳᖃᑎᖃᕐᓂᖅ ᓂᕆᔾᔪᑎᓂᑦ/ᐃᒥᐅᑎᓂᑦ ᐅᕝᕙᓘᓐᓃᑦ ᓯᒡᒐᓕᐊᓂᑦ ᐊᑦᑕᕐᓇᓐᓂᖅᓴᐅᔪᖅ ᓯᐊᒻᒪᒃᐸᓪᓕᐊᓂᖓᓄᑦ 
ᐋᓐᓂᐊᖑᔪᖅ.  
 
ᑭᓇ ᐊᑦᑕᕐᓇᖅᑐᒦᑉᐸ? 
ᑭᓇᑐᐃᓐᓇᑦᑎᐊᖅ ᑖᔅᓱᒥᖓ ᐋᓐᓂᐊᖅᑖᕈᓐᓇᖅᑐᑦ, ᑭᓯᐊᓂ ᐃᓄᒋᐊᓲᑦ ᖁᐱᕐᕈᐊᕐᔪᖕᓄᑦ ᐊᑦᑐᖅᑕᐅᔪᑦ ᐋᓐᓂᐊᓕᖃᑦᑕᙱᑦᑐᑦ.  
 
ᐃᓚᖏᑦ ᖃᓂᒋᔮᓃᖃᑦᑕᖅᑐᑦ (ᓲᕐᓗ; ᐃᓚᒌᖑᔪᑦ) ᒪᒥᓴᐅᑎᑐᑐᐃᓐᓇᕆᐊᓖᑦ. ᖃᓂᒋᖃᑦᑕᕐᒥᔭᖏᑦ ᐊᓯᖏᑦ ᓲᕐᓗ 
ᐃᖅᑲᓇᐃᔭᕐᕕᖕᒥᑦ ᐃᓕᓐᓂᐊᕐᕕᖕᒥᓘᓐᓃᑦ ᐊᑦᑕᕐᓇᖅᑐᒦᙱᓐᓂᖅᓴᐅᔪᑦ ᐋᓐᓂᐊᑖᓂᕐᒥᑦ. ᓄᓇᓕᓐᓂ ᐋᓐᓂᐊᖅᑐᓕᕆᔨ 
ᐱᓕᕆᑦᑎᐊᕐᓂᐊᖅᑐᖅ ᖃᐅᔨᓇᓱᓪᓗᓂ ᖃᐅᔨᒋᐊᕐᕕᒋᓗᓂᒋᓗ ᑕᐃᒃᑯᐊ ᐋᑦᑕᕐᓇᖅᑐᒦᑦᑐᑦ. 
 
ᓇᓗᓇᐃᒃᑯᑕᖏᑦ ᑭᓲᒻᒪᑕ ᑖᔅᓱᒧᖓ ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᕐᓇᖅᑐᒧᑦ? 
ᓇᓗᓇᐃᒃᑯᑕᑦ ᖃᐅᔨᓇᑦᑕᐅᑎᒋᓲᑦ ᐃᓚᖃᕈᓐᓇᖅᑐᑦ ᐆᑎᕐᓇᕐᓂᕐᒥᑦ, ᓂᐊᖁᙳᓂᕐᒥᑦ, ᖁᖓᓯᒃᑯᑦ ᓱᑲᓯᒪᓂᕐᒥᑦ, ᒥᕆᐊᙳᓂᕐᒥᑦ, 
ᒥᕆᐊᖃᑦᑕᕐᓂᕐᒥᑦ ᐊᒻᒪ/ᐅᕝᕙᓘᓐᓃᑦ ᒥᑭᔪᒥᑦ, ᐃᑦᑎᙳᐊᖑᔪᓂᑦ ᐅᕕᓂᕐᓗᒥᑦ ᖃᑦᑎᓐᓂᐅᙱᑦᑐᑦ. ᐃᓄᐃᑦ ᑖᔅᓱᒥᖓ 
ᐋᓐᓂᐊᖃᖅᑐᑦ ᐅᔾᔨᕐᓇᖅᑐᒥᑦ ᐋᓐᓂᐊᖃᑦᑕᖅᑐᑦ ᐊᒻᒪ ᓇᓗᓕᖅᓯᒪᖅᑰᔨᑐᐃᓐᓇᕆᐊᓖᑦ, ᐸᕝᕕᓴᕋᐃᓪᓗᑎᑦ ᐅᕝᕙᓘᓐᓃᑦ 
ᐅᐃᕐᖓᖅᑰᔨᓪᓗᑎᑦ.  
 
ᖃᓄᖅ ᐱᔪᓐᓃᖅᑎᑕᐅᓲᖑᒻᒪᑦ? 
ᒪᒥᓴᐅᑎᓄᑦ ᐱᔪᓐᓃᖅᑎᑕᐅᔪᓐᓇᖅᑐᑦ; ᖃᐅᔨᔭᐅᓵᓕᓂᖅ ᐊᒻᒪ ᒪᒥᓴᖅᑕᐅᓂᖅ ᐱᒻᒪᕆᐅᔪᑦ.  
 
ᖃᓄᖅ ᖃᕋᓴᕐᒧᑦ ᕿᒥᕐᓗᒧᓪᓗ ᐊᑦᑐᖅᑕᐅᓇᖅᑐᖅ ᐋᓐᓂᐊᖅᑖᓂᕐᒥᑦ ᓴᐳᔾᔨᔪᓐᓇᖅᐱᑕ?  
• ᐋᓐᓂᐊᖅᑐᓕᕆᔨᓐᓄᑦ ᐅᖃᖃᑎᖃᕐᓗᑎᑦ ᐱᔪᓐᓇᖃᑕᐅᖕᒪᖔᖅᐱᑦ ᑖᔅᓱᒫ ᑲᐴᑎᖓᓄᑦ.  
• ᐊᒡᒐᓂᑦ ᐅᐊᓴᒐᔪᖃᑦᑕᕐᓂᖅ ᐅᐊᓴᐅᑎᒧᑦ ᐱᐅᓂᖅᐹᖑᔪᖅ ᓴᐳᔾᔨᓂᕐᒥᑦ ᐋᓐᓂᐊᖅᑖᕐᓇᖅᑐᓂᑦ ᐊᒻᒪ 

ᓯᐊᒻᒪᒃᑎᑦᑎᑦᑕᐅᓕᒪᓂᕐᒥᑦ ᖁᐱᕐᕈᐊᕐᔪᖕᓂᑦ. ᑭᒃᑯᓕᒫᑦ ᐊᒡᒐᖏᓐᓂ ᐅᐊᓴᖅᓯᖃᑦᑕᕐᓗᑎᑦ ᖁᐃᖅᓱᓚᐅᕐᓗᑎᑦ ᐊᒻᒪ 
ᑕᒋᐅᒃᓴᓚᐅᕐᓗᑎᑦ, ᐊᒻᒪ ᑲᒪᒋᔭᖃᕇᖅᐸᑕ ᖃᓂᒪᔪᒥᑦ.  

• ᐊᒥᖅᑳᖃᑎᖃᙱᓪᓗᑎᑦ ᓂᕿᓂᑦ, ᐃᒥᒐᒃᓴᓂᑦ, ᓯᒡᒐᓕᐊᓂᑦ, ᓂᕆᔾᔪᑎᓂᑦ, ᐊᒻᒪ ᑭᒍᑎᓯᐅᑎᓂᑦ.  
• ᐃᓄᒋᐊᓗᐊᖅᑕᐃᓕᒪᑎᑦᑎᓗᑎ ᐃᓪᓗᔅᓯᓐᓂ ᐊᒻᒪ ᐃᖅᑲᓇᐃᔭᕐᕕᓐᓂ. 
• ᐅᖃᖃᑎᒋᓗᒍ ᐋᓐᓂᐊᖅᑐᓕᕆᔨᓯ ᐊᐅᓪᓚᕐᓂᐊᕈᕕᑦ ᐊᔪᖅᓴᖅᑐᒧᑦ ᓄᓇᕐᔪᐊᕐᒧᑦ. ᐋᓐᓂᐊᖅᑐᓕᕆᔨᐅᔪᖅ 

ᖃᐅᔨᒃᑲᐃᔪᓐᓇᖅᑐᖅ ᐊᑦᑕᕐᓇᖅᑐᒦᓂᖅᓴᐅᓂᐊᕐᒪᖔᖅᐱᑦ ᑖᔅᓱᒧᖓ ᐋᓐᓂᐊᖑᔪᒧᑦ. ᐊᐅᓪᓚᕐᓂᐊᕐᓂᕐᒧᑦ ᑲᐴᑏᑦ 
ᐊᑎᐃᓐᓇᐅᔪᑦ ᑕᐃᒃᑯᓄᖓ ᐃᓄᖕᓄᑦ ᐳᓚᕋᖃᑦᑕᖅᑐᓄᑦ ᓯᓚᕐᔪᐊᕐᒥᑦ ᐊᑦᑕᕐᓇᖅᑐᒦᓂᖅᓴᐅᓇᖅᑐᒥᑦ ᑖᔅᓱᒧᖓ ᐋᓐᓂᐊᖑᔪᒧᑦ.  
 

 


